
Tutta gente, excepto nemine,

De bon becco e gironïa;[1]



Faccie tutte per mi nêuve,

Frà e quæ avanti che me trêuve

Sä un pittin diffiçiletto,

No ghe vaddo ciù davveì!...

Ve ne fasso chi un schissetto

Stæ a sentî se e conosceì.



Primmezzava a Sciâ Leonöa

Vidua, ricca, brutta, möa,

Ciacciaron-na, e de bon coêu

Cortezzâ da-o Sciô Grighêu,

Gran zugôu d’oca e de damma,

Fac-totum de Madamma,

Promotô da Campagnata,

C’un-na gamba in ritirata,

Ch’o l'andava cö baston

In sà e là sempre in giandon;



Gh’ëa so Nessa Petronilla

A breviori dita Cilla,

Olim bella, zà d’etæ,

Tûtta pin-na de gnæ-gnæ;



Con so majo l’Avvocato,

Chi n’ha fæto mai de sciato,

Stæto sempre a studiâ a töa

I Digesti con Leonöa.



Non so ciù o nomme da terza,

Me sovven ch’a l’ëa ben bella,

Ma da un'êuggio meza guersa

E c’un pö de tarantella;




	↑ giromïa inte l'ed. do 1846

